
Inatsisartunut ilaasortaq 

Kristian Jeremiassen 

Siumut 

  

  

Ilimanami oqaluffik pillugu § 36 naapertorlugu apeqqummut nr. 2010-262-imut 

akissut 
 

Inatsisartut suleriaasianni § 36, imm. 1 naapertorlugu 8. december 2010-mi Naalak-

kersuisunut ima apeqquteqarputit: 

 

1. Ilimanami oqaluffik qanga sananeqarpa? 

2. Naalakkersuisut isumaqarpat ullutsinnut naleqquttoq ilimanmi oqaluffik? 

3. Ilimanami nutaamik oqaluffiliortoqarniarpa? 

4. Nutaamik oqaluffiliortoqarnianngippat qaqagu nutarsarneqassava? 
 

Akissut: 

Aallaqqaasiutigalugu Ilagiit illuttaannut soqutiginninninnut qutsavigaakkit. Ilagiit 

atussaasunik oqaluffeqartinneqarnissaat qularnaarniarlugu Naalakkersuisut aamma so-

qutiginnipput. 

 

Ilimanami oqaluffik 1908-mi sananeqarpoq ukiunilu marlussunni kingullerni assigiinn-

gitsutigut aserfallatsaalineqartarluni. Kultureqarnermut, Ilinniartitaanermut, Ilisimatusar-

nermut Ilageeqarnermullu Naalakkersuisoqarfik TNT Nuuk suleqatigalugu oqaluffimmut 

aserfallatsaaliinissamut pilersaarusiorpoq ataaniippullu aserfallatsaalisat suliassatullu 

naatsorsuutigisat naatsumik allaaserineqarneri. 

 

 2008-2009-mi oqaluffiup silataa ilualu qalipanneqarput. Tamatuma saniatigut 

kissarsuutitoqaa uuliatortumik taarserneqarpoq kiassaatilerneqarlunilu.  

 

 Pujoorfiata iluarsaanneqarnissaa illutaatalu ilaata silataatigut aserfal-

latsaalineqarnissaa, aamma naqqata qalliutaata taarserneqarnissaa pilersaaru-

taavoq. 

 

Oqaluffik oqaluffilioriaaseq malillugu oqaluffiliaavoq 1908-meersoq 45 m2-iusoq. 

Taamaattumik oqaluffik oqaluffittut nutaaliaasutut atortorissaaruteqanngilaq siunertarli 

malillugu atorneqarluni, taamaattumik Naalakkersuisut isumaqarput Oqaluffik siu-

nertamut atorneqarsinnaasoq. 

 

Ilimanami oqaluffiup siunissami qaninnermi iluarsaanneqavinnissaa pilersaarutaanngi-

laq. Ilagiinnit isumaqartoqarpat oqaluffik iluarsaanneqavittariaqartoq, taava palaseqar-

fimmi palasi saaffigineqassaaq, taassumalu provsterisani biskoppillu allaffia tama-

tuminnga eqqartueqatigissavai. Tamatuma kingorna biskoppip allaffia Namminersorlutik 

Oqartussanut oqaluffiup pineqartup iluarsaanneqarnissaa qinnutigissavaa.  

Taama iliornikkut Kalaallit Nunaanni Ilagiit nunatsinni oqaluffinnik iluarsaanissamik 

qanoq pisariaqartitsisoqarneranik ataatsimut ilisimasaqarnissaat, kiisalu suliassaasunik 

tulleriaareqataanissaat qularnaarneqartarpoq. Taama iliornikkut Ilagiinni susassaqartut 

attuumassuteqartut suleqatigalugit iluarsaanissamik ataqatigiissaarinissaq pisariaqartin-

neqartoq anguneqartarpoq. 

 

Inussiarnersumik inuulluaqqusilluta 

